
TILLAGA

Tillaga um greiningu á rekstri og framtíðarskipulagi Borgarbókasafns 
Reykjavíkur.

Lagt er til að menningar- og íþróttasviði verði falið að framkvæma heildstæða greiningu á rekstri, 
starfsemi og framtíðarskipulagi Borgarbókasafns Reykjavíkur og leggja fram tillögur að 
aðgerðum sem stuðlað geta að aukinni hagkvæmni, betri nýtingu fjármuna og öflugri þjónustu 
við íbúa borgarinnar.

Greiningin taki meðal annars til eftirfarandi þátta:

Reksturs og nýtingar útibúa, þar sem gerður verði tölulegur samanburður á 
rekstrarkostnaði, húsnæðiskostnaði, aðsókn, útlánum, opnunartíma og nýtingu húsnæðis 
í einstökum hverfum borgarinnar. Sérstaklega verði skoðaður kostnaður á hvern gest og 
hvert útlán, ásamt möguleikum til hagræðingar í rekstri.

Samlegðaráhrifa við aðra starfsemi borgarinnar, einkum skólabókasöfn, þar sem 
kannað verði hvort aukið samstarf eða samnýting húsnæðis, aðstöðu, starfsfólks og 
þjónustu geti skapað rekstrarlegt hagræði. Sérstaklega verði metið hvort hægt sé að 
tryggja íbúum sambærilega eða betri bókasafnsþjónustu með færri rekstrareiningum eða 
breyttu fyrirkomulagi þjónustunnar. Í þeirri vinnu verði horft til niðurstaðna greiningar 
skóla- og frístundaráðs á stöðu skólabókasafna.

Viðburða- og menningarstarfsemi Borgarbókasafnsins, þar sem umfang starfsemi 
annarrar en hefðbundinnar bókasafnsþjónustu verði kortlagt. Sérstaklega verði gerð 
grein fyrir kostnaði við skipulagningu og framkvæmd viðburða, námskeiða og annarrar 
starfsemi, aðsókn að þeim og kostnaði á hvern þátttakanda. Metið verði hvernig 
fjármunir nýtast og hvort tækifæri séu til hagræðingar eða breyttrar forgangsröðunar.

Bókakosts og útlánastarfsemi, þar sem skoðuð verði þróun útlána, fjárframlög til 
bókakaupa og hvernig best megi tryggja fjölbreyttan og aðgengilegan bókakost fyrir 
borgarbúa. Einnig verði kannaðir möguleikar til að efla lestur, lestraráhuga og læsi í 
hverfum borgarinnar. Skoðaðar verði útlánatölur með áherslu á hvernig dreifing útlána 
skiptast eftir aldurshópum.

Framtíðarskipulags þjónustunnar, þar sem metið verði hvort núverandi 
fyrirkomulag, fjöldi og staðsetning útibúa þjóni þörfum íbúa með hagkvæmum hætti. 
Kannaðir verði möguleikar á breyttu skipulagi, sameiningu rekstrareininga, aukinni 
samnýtingu húsnæðis eða öðrum breytingum sem geti leitt til aukinnar hagkvæmni án 
þess að skerða aðgengi íbúa að mikilvægri bókasafnsþjónustu.



Við greininguna verði haft samráð við stjórnendur og starfsfólk Borgarbókasafnsins og eftir 
atvikum fulltrúa skóla- og frístundasviðs. Sérstaklega verði greint á milli fasts rekstrarkostnaðar 
og þess kostnaðar sem raunverulega mætti draga úr með breyttu fyrirkomulagi.

Menningar- og íþróttasvið skili menningarráði frumniðurstöðum greiningarinnar og fyrstu 
tillögum að mögulegum hagræðingaraðgerðum innan þriggja mánaða frá samþykkt 
tillögunnar.


